
England coach Thomas Tuchel-i
tenangzüktepba yanglushi

India-US trade ITA ajanga
aluyimertem takoksa angutsü: Rahul

Dimapur, Tsüklai/February 14
(TYO): Nagaland Judges'
Association (NJA) pur February
14, 2026 nü Zone Niathu by the
Park nung 22 buba Annual
General Conference agia liasü.

Mungdang nung akhumdong
ama Justice Yanrenjungla
Longkumer, Judge Gauhati High
Court & Portfolio Judge
Nagaland aser Minister, Higher
Education & Tourism,
Government of Nagaland,
Temjen Imna Along dena liasü.

Justice Y Longkumer-i
sentong nung jembidang judicial
officers tem dang pei mapa
ochishia inyaktsü ayongzük.

Lai District Judiciary ya
nüburtem asoshi mezüngbuba
'point of contact' lir, anungji
Judicial Officer temi pei mapa
indang-indanga inyakba kisüng
masü saka ajemalua inyaktsüla,
ta ashi.

District Judiciary ki o jen aser
staff tebilemtsü agi sünger lir,
saka lanur aser sempet aketba
officers tem District Judiciary
nung adenba ajanga asen State

nung terenlok aliba asenoki
angutsü imlar, ta ashi.

Justice Y Longkumer-i
Judicial officers tem dang ken
o tembangtsü meranga district
tem nung backlogs
ajemdaktsütsü ajungshia liasü.

Nagaland Judges' Association
dang nüburtem nem ochi
obendang agütsütsü nunglokja lir,
ta Minister Temjen Imna Along-
i sentong nung ashi.

Lokti nung Judiciary ya
tongtipangtiba temang shilem ka
lir, saka asen Naga nungeri asen
ozüng temeden aser  justice
system junga memetet, anungji
nüburtem asoshi legal awareness
nüngdaker, ta pai ashi.

Judicial activism ajanga
social justice ajungkettsüla, ta
pai ashi aser obendangertem
dang asen lokti dak kongshiba
tribalism dak sendakba ken o
tasü ita bentettsü ajungshia liasü.
Paisa NJA tir nem Constitution
of India indang copy ka agüja
liasü.

Nagaland Judges Association
tir-i iba sentong nung tir o

jembia liasü, kong Retd. District
and Session Judges Veprusa
Nyekha, K Chophy aser Khape
Koza nungera dena liasü.

Association-i NJA züngsem
sür alir Neichochiyi Suyie,
Retired Distr ict & Session
Judge; Moangkaba Imchen,
Retired Distr ict & Session
Judge; Mayang Lima, Retired
District & Session Judge aser
Imtitemsu, Retired District &
Session Judge nunger nem
akhum agüja minute ka
süngjema liasü.

Sentong nung Julian Sitlhou,
Chief Judicia l Magistrate
Mokokchung menden liasü aser
Seyielenuo Mezhii District &
Session Judge Wokha Cum
General Secretary NJA ajanga
melepzüng o jembia sentong
tembang.

Iba mungdang indang
Business Session nung
Wonchibeni V Patton, Principle
Judge Family Court Dimapur
menden liasü, kong onük balala
aser pangzüng tem renema
agizüka ayu.

Naga nungeri  legal awareness nüngdaker: Minister Temjen Imna Along
Dimapur, Tsüklai/February 14
(TYO): Honibarnü Maova Village
Council (MVC) chairman
Sutminlal Vaiphei-i Nagaland nung
aliba nüburtem dang February 13,
2026 nü atalokba nung kin tenüng
mamshitsü ayongzük aser iba ya
Maova dak sendakba yimtsüng
sasep nung atalokba lir ta ashi.

Maova yimtsüng nung
osangbener den jembidang, social
media nung tangatetba tai
prokshir, ta Vaiphei-i ashi aser
tensa tamajungba
mekumdaktsütsü ayongzüka
liasü. Iba ken o ya administration
ajanga angatetteptsü ta ashi.

"O langzüteptsü atema iba
osangbener senden ya
ayongzükba masü saka asen Naga
nunger aser Nagaland nung aliba
nüburtem dang tatalokba tejangja
metetdaktsütsü asoshi lir," ta pai
ashi.

Iba ali kimong dak sendakba
nung mangatettep adokba ya
Manipur den kecha nunga
sendaktepa mali, ta village council
chairman-i ashi.

"Manipur nung kechi atalok, aji
Maova nüburi memetet, aser
yangi atalokba Manipur nung aliri
memetet. Ibai kecha nunga
sendaktepa mali. Anungji Naga
nunger adianu aser adianutsürtem
dang iba ken o kin tsüngta
mekumdaktsütsü mesüra
Manipur ken o den
memeyokteptsü ayongzüker.
Maova yimtsüng sasep nung ken
o angatettepdaktsüra, ibaji
tajungtiba asütsü," ta pai ashi.

Iba lendong nung tapoktsü
oset mesüra ammunition amshi ta
tai tongloktsüba Vaiphei-i magizük
aser forensic teams mesüra
bushisüngdangba agencies temi
tejangja metettsü tenokdangba
mali ta ashi.

Jelia sentong yanglua mita liasü
ta jembiba pai magizük aser
yimdaklir temi 'self-defence' nung
inyak ta ashi. Mangatettep adokba
mapang tetsürtem yakpang nung
liasüba indang jangjatsüdang,
tebur temi tetsürtem dak teka

mesangshitsü ta tangatetba nung
parnok aliba ajanga teka
mesangshitsü teimla nung parnok
aru, ta Vaiphei-i ashi.

"Onok dak raratsü tebilemba
meliasü aser lanurtem dang
aremzüktsü aser yimtsüng nung
lenirtem nem tensa ketdang
südaktsütsü totuyuba agütsür
liasü," ta ashi.

Chakhroma Public
Organisation (CPO) ajanga
temelaba makai kisü-jensüba
agientsü atema December 2, 2025
nung shiti ka züluba nguogo ta
masü mesüra telangzüba magütsü
ta CPO-i sangdongba nung
langzüa, onoki shiti angu aser
December 22, 2025 nü
telangzüba agütsü, ta Vaiphei-i
ashi.

"Onoki langzüba copy ka
deputy commissioner indang
office nem agütsüogo aser iba
indang kuli lir," ta ashi.

TElangzüba agütsütsü asoshi
yimtsüng nungi teshimtet nisung
kar Chümoukedmia nung CPO tir
kidang bushia ao, saka pa meliasü,
anungji shiti ya chowkidar/
caretaker nem amoktsü ta pai ashi.

Iba lendong nung yirur
Yimtsüng nung tantsü-tambo

aser lenirtem anogo ka-ana tsüngta
ajurutepa yimjung asoshi mera
agitsü atema jembitsü, ta
metetdaktsü.

Vaiphei-i district administration
lia CPO lenirtem den jembishinüa
ken o bentettsü merangtsü ta ashi.

Kasa mapang Maova
yimtsüng nung alir aser CPO
tsüngta mangatettep adoka nisung
aika yiruba sülen Maova yimtsüng
nung tensa azüka lir ta osang
ajanga ashir.

Police ketdangsür kati tensa
azüoka lir aser security forces
teperi yoka lir, ta ashi.

Terenlok maparen inyakba
nung tetsükdaktsü agütsütsü
tebilemba nung iba tia maka
timtem ya ajuruba masü saka ali
kimong ka mechi mangatettep
aliba nungi adokba lir, ta MVC
chairman-i ashi.

Maova nung atalokba agi kin
ajunga tenüng temünüktsü: MVC

Hokulbarnü Zone Niathu by the Park nung Nagaland Judges' Association pur 22 buba Annual
General Conference alidang tangokba noksa ka nung Minister, Higher Education & Tourism,
Government of Nagaland, Temjen Imna Along aser Justice Yanrenjungla Longkumer, Judge Gauhati
High Court & Portfolio Judge Nagaland den NJA ketdangsürtem angur.

Dimapur, Tsüklai/February 14
(TYO): MLA aser Chairman,
SDPDB Bhandari, Achumbemo
Kikon-i Bhandari sub-division
kübok steel bridges pongu
densema Foothill Road junga
yanglutsü khanga aruba nenshia,
mapa ya March 31, 2026
tashinung renemtsü latetja aliba
ama inyaktsüla ta ashi.

Summer House-Cum-Guest
House, Bhandari indang
Conference Hall nung February 13,
2026 nü Bhandari SDPDB senden
amendang pai iba o ya shia liasü.

Pai construction companies,
contractors, sorkar department
tem, lokti tentet balala, Yanmhon
village area, Champang village area
aser Bhandari nung aliba nüburtem
dang iba Foothill Road mapang
shidak nung amshitettsüsa
yangluba nung yariteptsü
ayongzüka liasü.

Iba senden nung department
ketdangsür, construction company
aser firms aser NGOs aser nübur

lenirtem dena Bhandari sub-division
nung Foothill road kilometer 39 shi
yangluba indang jembia liasü.

M/S Chabou & Co. nungi
adener aser Proprietor, Ms JK
Construction, Renbemo Murry
nungeri Foothill Road yangluba ya
March 31, 2026 tashinung
renemtsüsa bendanga agütsür
inyaker ta senden nung ashi.

Ken o kar mebenteti aliba
mechi taoba küm mapa ya ita pezü
agi menu saka mapa shidak
inyaktsü atema nübu aser
machinery yoka lir, ta ashi.

Department temulung süa aser
nüburtemi aginüba ama nübu aser
machinery yoka mapa tekeraba
nung atemtsü meranga inyaktar,
ta Murry-i ashi.

Iba senden nung Executive
Engineer, PWD (R&B) Er. Kuhovi
Sema-i apu pongu yangluba
indang osang lemsatep aser tang
teinyakdak mapa nung temulung
süa lir aser mapang shidak nung
renemtsü imlar, ta ashi.

Apu yangluba firms tenüng
nung Dr.Yanthungrhomo Mozhui
jembidang, apu atema wing walls
dak sendakba tebilemtsü lemsatep
aser tzü matsüngdaktsütsü
mesüra anojungi apu tem
meraksatsü mech kilentzü aoba
lenmagtem junga anepalutsü
ayongzüka liasü.

Iba senden nung T. Amos
Kikon, President, Lotha Lower
Range Public Organisation
(LLRPO) ajanga PMGSY
Sungkha Road project indang
jembi, koba agi Roni Old,
Mongphio, Lishuyo, Sungkha,
Lio Wokha aser Hayiyan
yimtsüngtem tanüngba sub-
division den sendakteptsü lir.

MLA Achumbemo Kikon-i 40
Bhandari AC asoshi terenlok
maparen balala bener aruba atema
Kikon-i tenüngsang agütsü aser
paisa item terenlok mapa ya
tejakleni aotsü asoshi shidakba
bilema inyakba nüburtem nem
inyakdaktsütsüla, ta shia liasü.

Dimapur, Tsüklai/February 14
(TYO): Maova yimtsüng nung
alir temi Chakhroma Public
Organisation (CPO) tir aser
lenirtem mejungi amshiba yimya
ngua onok kanga süngmanger,
shirnok kin ana tsüngta yimjung
nung melitettsüsa ken o kar aliba
tajunglen nungi angatetteptsü
asoshi par lenirtem (Maova) ajurui
oa liasü, ta Angami Public
Organization (APO) sangdong ka
ajanga ashi.

Sentong yanglur CPO tir aser
lenirtem dak timtem agütsüba ya
rara mesüba aser tim masü. CPO
lenirtemi par lanurtem azüokba
asoshi pelar, ta ashi.

Yashi iba lendong ataloker

Angami nunger litsü nung Kuki
nunger kar yimya melenshiba
indang osang angazüka lir. Ozü
litsüi Kuki nunger tali-tali aruba
onoki repranga lir, ta APO
sangdong ajanga ashi.

Ozü tsürabor temi temeim
sayua Angami nunger litsü nung
alitsü melaba Kuki nunger dang
pelashishia alitsü aser mangdang
kecha mayutsü aser akhi mapang
nungi angatettepa lia aruba
raksatsüsa tasa meyanglutsü
ajungshir, ta ashi.

Tensa tali tamajungba
mekumdaktsüi Maova Village aser
Chakhroma Public Organisation
lenirtemi ken o angatetteptsü imlar,
ta APO sangdong ajangasa ashi.

Maova aser CPO tsüngta tangatettep kati arutsüla: APO

Bhandari SDPDB senden nung Foothill Road indang jembi

mailto:tiryimyim@gmail.com

Tenyimi Union Mokokchung tenteter küm 58 abensaba sentong aka

Mokokchung, Tsüklai/
February 14(TYO) :
Mokokchung nung Tenyimi
Union Mokokchung(TUM)
tenteter küm 58 abensaba
sentong DIET Ground, Yimyu
nung Mokokchung nung alirtem
Tenyimi nunger kin 10 nungi
nübo aika adenshia mongogo.
Tanü TUM asoshi iba sentong
ya 2008 küm agir kelen küm 18
buba nung kanga dang takok
ngua agiogo.

Tanü iba sentong nung
alakteta jaoker SP Mokokchung
Vesupra Kezo-i tsüraburtemi
Tenyimi nunger putepa alitsü
asoshi mera tajung agia Tenyimi
Union Mokokchung tenteta
yutsüogo aser iba tentet ya

ajanga Mokokchung nung alir
Tenyimi nunger kija aser
kibongtem longjema alitsü
lenmang sadema lapoktsüogo ta
ashi.

Vesupra Kezo-isa
Mokokchung ali Tenyimi nunger
sadok sadoka litettsüsa Aor
kechisarena ajak nung anepaluba
asoshi Aor dang tepelaba olen
shisem. Paisa Tenyimi nung
Mokokchung nung alirtemi Ao
kin aser Tenyimi kin tsüngda
tesendaktep tajung yanglur kaka
akümtsü ayongzüka jembi.

Sentong nung Tsüngrem
lenisüba jazüka Tenyimi Church
Mokokchung Pastor Teyalo
Seb-i sarasademer TUM
President Dr. Neizo Puro ajanga

tarur pela agizüka
jembi,Nagaland University
Lumami Students-temi aser
Tenyimi Students Clark
Theological College parnok telok
anati ken atenba nung shilem agi.
tez luba osang TUM General
Secretary Thekho Veyrikhu-i
azüng aser Chakhesang Baptist
Church, Mokokchung Pastor
Pastor Sevtoso Vero-i
tenüngsang agüja sarasadema
sentong tembangba den Dr.
Viheno Iralu, Assistant Professor,
NU Lumamlenis.ba nung
sentong acha-ayanga agia liasü.

Kasa anogosa saisapong
tetoktepba balala agia liasü aser
lokti ajak metetpelatepa lokti
pelatepa chiyunga liasü.

Dimapur, Tsüklai/February 14
(TYO): Commonwealth
Parliamentary Association (CPA)
India Region Zone III, Executive
Committee & Executive Council
of the North East Regional
Institute of Parliamentary
Studies, Training and Research
(NERIPSTR) joint senden
February 11 nü Tamulpur,
Bodoland, Assam nung agiogo.

Nagaland Legislative
Assembly Speaker Sharingain
Longkumer lenisüba nung iba
senden amen, shiba mendenbuba
aser tir lir. Senden nung North
Eastern States ti nungi Presiding
Officer tem aser state balala
nungi ketdangsür tejentemi

shilem agia liasü.
Senden nung taruba 23buba

Annual CPA Conference atema
anogo lemtet, koba  Agartala,
Tripura nung agitsü. Ken o
kanga junga sensak asemba sülen
committee-i iba senden ya 2026
küm April 21 nungi 27 tashi
agitsü telemtetba agiogo, saka
Lok Sabha Speaker-i agizüktsü
nüngdaker.

Senden nungsa CPA India
Region Zone-III Secretary aser
Director of NERIPSTR nati
report aüja liasü.

Maneni senden nung iba lokti
tentet inyakyim tashi itshitsü
atema senotsü dak sendakba
nung sensaksem aka.

CPA India Region Zone III senden amen

Tenyimi Union Mokokchung tenteter küm 58 abensaba sentong agir kelen alakteta jaoker
SP Mokokchung Vesupra Kezo aser sentong nung shilem agirtem tangokba noksa

Dimapur, Tsüklai/February
14 (TYO): 28 Assembly
Constituency (AC) Koridang,
atema Electoral Roll
tatembangbuba sangdongtsü
asoshi February 14 nü ADC
Office Chamber, Mokokchung
nung senden ka menogo.
01.01.2026 ya qualifying date ser
tang Special Summary Revision
(SSR) 2026 benoka inyaka aliba
den 28 AC Koridang nung taruba
bye-election dak rangloker iba
senden menogo.

Senden nung Additional
Deputy Commissioner &
Electoral Registration Officer,
political party tem nungi
representative tem aser election
branch ketdangsürtemi shilem
agia liasü.

Senden nung mendenbubai
house dang 28 AC Koridang
atema Electoral Roll Final
Publication asoshi Registration of
Electors Rules, 1960 dak

ajemdaker amendments list
renemogo aser Final Electoral
Roll den amendments list
officially publish süogo aser
asadangtsü asoshi nüburtem
nem agütsüogo, ta ashi. Electoral
Roll Final Publication ya
February 14 nü formally
sangdongba metetdakja liasü.

Senden nung Final Electoral
Roll ya officially saya aser
stakeholder ajak nem agütsüogo.
Electoral Roll indang hard copy
aser soft copy (noksa medeni)
naprongla political party
representatives tem nem
agütsüogo.

Mendenbubaisa political party
tem dang election inyakyim anep
anepa benoka inyaktsü asoshi
polling station level nung Booth
Level Agents (BLA) tem
shimtsü mepeshia
metetdaktsüba den taruba 28
AC Koridang bye-election
yimjung nung kecha

tetsükdaktsü makai takok ngua
agitettsü atema stakeholder ajak
dang teka amteper inyaktsü
mepeshia metetdaktsüogo.

Kasa mapang nung political
party tem nungi representatives
temia takok tashi teka amteper
inyaktsü tenangzükba
agütsüogo. Administration-ia,
election ya kecha tebendang
makai ochishia agitsü bendanga
agütsür aliba nenshia
metetdaktsüogo.

01.01.2026 ya qualifying date
ama Mokokchung district kübok
28-Koridang AC indang final
electoral rolls February 14 nü
Electoral Registration Officer-i
sayaogo.

Final electoral rolls ya Chief
Electoral Officer, Nagaland
indang official website https://
ceo.nagaland.gov.in mesüra
https://voters.eci.gov.in. nung
reprangtettsü mesüra download
sütettsü.

28 AC Koridang Electoral Roll sangdongogo Mokokchung DPDB-i school ka upgrade asütsü agizük
Dimapur, Tsüklai/February
14 (TYO): Itashia amenba
Mokokchung District Planning
and Development Board
(DPDB) senden DC
Conference Hall, Mokokchung
nung February 13 nü MLA,
Nuklutoshi Longkumer lenisüba
nung menogo.

Senden tetenzüki Deputy
Commissioner Ajit Kumar
Verma, IAS tetsü nem aküm
tetushi agütsü, shiba iba lima
nungi pilaogo.

Taoba senden minutes lepa
reprangshiba sülen board-i
tongtibang onük aika benoka
sensaksema liasü.

Board-i New Market,
Arkong Ward nung retaining wall
ka yanglutsü atema benokba
agizük. Iba ken o ya State Level
Planning Department dangi
abentsü telemtetba agiogo.

Senden nungsa taruba Dr. T.
Ao Trophy dak sendakba nung
Sewak Gate nungi Rempukong
Astroturf ground tashi lenmang
yanglushitsü nüngdaka aliba
benoka sensak asem. Senden
nung iba onük ya Tuensang DC
aser National Highways
authorities den tongteprateptsü

asoshi telemtetba agi.
Kasa mapang nung Luyong

temeket nung alirtem atema
alizüng tasen ka tongteta board-
i Mary Mead Government
Middle School ya Government
High School jenjangi
ajungkettsütsü agizükogo. Iba
ken o ya Education Department
dangi abentsü.

Senden nung DPDB-i
ketdang asüba coaching centre
Shisalen Riju-i PowerPoint
presentation ka agütsü. Iba riju
ketdang asüba teloki iba centre
takok aser renloka aoba indang
metetdaktsü. Iba den
bendenloksema Water
Resources Department-ia
district nung tang department
inyakyim aser tinyakdak project
balala indang metetdaktsü.

Senden ya tzü mopung aser
arem shiruru wazüka ayutsüba
dak rangloker sensaksem
tongtibang ka agiba sülen
tembanga liasü. Board
züngsemtemi nüburtem aser
department balala dang district
indang biodiversity aser arem
shirurutem wazüka ayutsü
atema jenjang tapet agitsü
mepeshia metetdaktsüogo.

 28-Koridang AC nung electors ajak agi yamai alitsü :

Dimapur, Tsüklai/February
14 (TYO): Directorate of
School Education (DoSE)-i
sangdong ka ajanga, January
2027 term atema Rashtriya
Indian Military College
(RIMC), Dehradun nung tetsür
aser tebur chanutem Class
VIII nung admission agitsü
asoshi metetdaktsüogo.

RIMC, Dehradun nung
azüngtsü asoshi apply asütsü
atema tetsür aser teburtem
ajak temsüa lir. Candidate tem
ya 2027 küm January 1 nü tashi
nung arishi küm 11½ nungi 13
tsüngda alirtem asütsüla.
Candidate tem ya 2014 küm
January 2 jakdang asor aser
2015 küm July 1 sülen asortem
masütsüla.

Candidate tem ya RIMC
nung 2027 küm January 1 nü
nungi tenzüka admission agiba
mapang Class VII nung
azüngertem mesüra Class VII
pass sür alirtem asütsüla.

Written tat idang ya
Mathematics,  General
Knowledge aser English ta
subject  asem nung agitsü.
Mathematics,  General
Knowledge aser English paper
tem ya 2026 küm June 7 nü
(Deobar) 0930-1100 hrs, 1200-
1300 hrs aser 1430-1630 hrs
nung agitsü. Interview atema
anogo ya tatidang nung paper
ajak nung 50% mark anguba

DoSE-i RIMC admission indang metetdaktsü
candidate tem nem dang
metetdaktsütsü.

Prospectus den Application
Form aser question paper tejen
atema booklet ya RIMC
website https://rimc.edu.in nung
online ajanga sen agütsür
mesüra self addressed slip
forward süa speed post ajanga
yoktettsü, koba ajener mesüra
capital letters agi jangja jangja
zülur alitsüla aser Pin Code aser
contact number tejangja
agütsütsüla. General
Candidates atema sen 600 aser
SC/ST Candidates atema sen
555. Demand Draft ya "THE
COMMANDANT, RIMC
FUND", DRAWEE BRANCH,
HDFC BANK, BALLUPUR
CHOWK, DEHRADUN,
(BANK CODE -1399),
UTTARAKHAND tenüng
nung asütsüla

Application den Municipal
Corporation-i agütsüba Birth
Certificate, Domicile
Certificate, ST/SC Certificate,
tang tezüngdak aliba school
Principal nungi or iginal
Certificate den noksa aser
candidate tang zünga aliba
class aser date of birth attest
sür agütsütsüla, Aadhar Card
(anatsülen) Photocopy,
passport  size noksa ana
Directorate of School
Education nem 2026 küm April
5 nü tashi nungbo agütsütsüla.

https://
https://voters.eci.gov.in.
https://rimc.edu.in

India-AI summit nung linük 45 nungi ketdangsertem adentsü
New Delhi, Tsüklai/February
14 (Agencies): Ministry of
External Affairs (MEA)-i, taruba
hopta New Delhi nung
ayongzüka aliba India-AI Impact
Summit 2026 nung linük 45 nungi
tongti ketdangsertem adentsü, ta
metetdaktsü.

Global South nungbo AI
summit tulutibaji ibai asütsü.

India AI Impact Summit 2026
ya February 16 nungi tenzüka
February 20 tashi New Delhi
nung aliba Bharat Mandapam
nung agitsü, aser iba summit
nung linük balala nungi lenirtem,
minister tem, CEOs aser
International organisations nungi
aika adentsü.

Iba summit nung tarutsü nung
artificial intelligence, AI ajanga
rongsenkettzüng aser yimsüsüba
nung shilem agiba onüktem
jembitsü.

MEA-i ashiba agi, iba summit

nung linük 20 nungibo
tekolakpurtem adentsü aser
parnok rongnung Bhutan Ato
kilonser Tshering Tobgay, Brazil
Tir Luiz Inácio Lula da Silva,
Croatia Ato kilonser Andrej
Plenkovi?, Estonia Tir, Alar Karis,
Finland Ato kilonser Petteri
Orpo, France Tir Emmanuel
Macron, Greece Ato kilonser
Kyriakos Mitsotakis, Kazakhstan
Ato kilonser Olzhas Bektenov,
Mauritius Ato kilonser Dr
Navinchandra Ramgoolam,
Serbia Tir Aleksandar Vu?i?,
Slovakia Tir Peter Pellegrini,
Spain Tir Pedro Sánchez Pérez-
Castejón, Sri Lanka Tir Anura
Kumara Disanayaka,
Switzerland Tir Guy Parmelin
aser Netherlands Ato kilonser
Dick Schoof nunger densema lir.

Iba dak alia linük 45 nungi
ketdangsertema iba senden nung
shilem agia adentsü.

Iba summit nung tongti
tongshi asemji: Nisung, alima
aser terenlok asütsü aser iba
nungji ajemdaker AI skills aser
rongsenketzüng ainba densema
onük tenet nung o lemteptsü.

Union minister for electronics
& IT, Ashwini Vaishnaw-i, iba
summit nung CEO 100 dak tali
adentsüa akok aser parnok
rongnung Google CEO Sundar
Pichai, OpenAI CEO Sam
Altman, Anthropic CEO Dario
Amodei, DeepMind CEO
Demis Hassabis, Microsoft Tir
Brad Smith aser Qualcomm
CEO Cristiano Amon nunger
densema lir.

Iba summit nungsa 'AI for
ALL' aser 'AI by HER'
teteoktepba alitsü aser senpet
crore 2.50 dak tali agütsütsü.
Iba dak alia exhibition alitsü aser
iba exhibition nung linük 30-i
shilem agitsü.

February 14, 2026 nü Munich nung 62buba Munich Security Conference nung India External
Affairs Minister, S Jaishankar-i 'Delhi Decides: Mapping India's Policy Calculus' onük nung o
lemtepdang shilem agiba noksa nung angur.

New Delhi, February 14
(Agencies): Honibarnü
Congress party lenir Rahul
Gandhi-i, India-US tsüngda
Interim Trade Agreement (ITA)
ajanga India nung kümpa lu
ayimertem aser textile
exporters takoksa angutsü, ta
metetdaktsü.

Lok Sabha nung opposition
lenir Rahul Gandhi-i, sang nung
sorkar tetsüng ajemokogo, aser
ibaji ajanga kibong million aika
mapa manguba ongkeni aitsü, ta
metetdaktsü.

Paisa, "Saru shilem 18 'vrs'
shilem 0- tiyazü jembitsü nung
mongin Ato kilonser aser pa
Cabinet-i iba dak sendakba
nung teratatsü osang koma
prokerar ni shidi. Iba dak alia
India-US shishilembaba
tezüngzüktep ajanga parnoki
linük nung kümpa lu ayimertem
aser textile exporters koma
ashioktsüar ni shidi," ta
metetdaktsü.

Rahul-i, America nunger
market nung India nunger süoshi
nung saru shilem 18 latetba sülen

pai Parliament nung US-i
Bangladesh dang nungibo saru
magiba indang metetdakja liasü,
ta metetdaktsü.

Paisa, Minister kati,
"Asenokia kasa tajangzükji
aginüra asenoki US dang nungi
kümpa import asütsüla" ta
langzüa liasü, ta metetdaktsü.

Rahul-isa, Bangladesh-i US
dangi yokba süoshi nung US-i
saru 0% agitsü, ajisüaka
Bangladesh-i kümpaji US nungi
agitsüla; joko Bangladesh-i
India dang nungi kümpa agiba
ajema akümtsüa akok mesüra
anenadoktsüa akok, ta
metetdakstü.

Paisa, "Asenoki America
dang nungi kümpa agira asen
aluyimertem takoksa angutsü.
Ano asenoki America dang
nungi kümpa magira süoshi
yangluba industry chireptsü," ta
ashi.

Tamalena Rahul Gandhi-i,
India-US ITA ajanga asenok
chiyungtsü security aser
aluyimertem ashioktsür, ta
metetdakja liasü.

India-US trade ITA ajanga
aluyimertem takoksa angutsü: Rahul

February 14, 2026 nü Hyderabad nung Bajrang Dal züngsemtemi Valentine's Day anogomong
mamongtsü takhangba agüja longkak aitba noksa nung angur. 2019 küm Pulwama nung
kiralongrartemi amakdang asüba CRPF sepaitem nem akhüm agüja February 14 anogo ya
'Veer Jawan Diwas' anogomong asütsü parnoki akhanger.

Prayagraj (Uttar Pradesh), February 14, 2026: Honibarnü
Prayagraj nung aluyimer kati akhi yimya nung san dak nungi
tezüng mejepzükba noksa nung angur.

New Delhi, February 14
(Agencies): Tesüiba küm
pongu tsüngda gari lenmang
nung aliba ongken dak
sendakba lendong nung nisung
asüba shilem 53 agi teimba
kümogo; 2020 küm nungi 2024
küm tashi nung ongken dak
sendakba lendong nung nisung
9,438 süogo, ta Honibarnü
Parliament nung sorkari
metetdaktsü.

Parliament nung
tasüngdangba ka langzüdang
Road Transport & Highways
Minister, Nitin Gadkari-i, iba
ama lendong nung asüba
tatalokbatem 2021 küm nungbo
tera ajema küm, ajisüaka küm
shia ano item tatalokba teimba-

teimba dang aküm aser 2024
küm nungbo item lendong nung
nisung 2,385 asü, ta
metetdaktsü.

2020 küm item ama lendong
nung nisung 1,555 asü, 2021
küm nisung 1,481 asü, 2022 küm
nisung 1,856 asü, 2023 küm
nisung 2,161 asü aser 2024 küm
nisung 2,385 asü.

Gari lenmang nung aliba
ongken nung asürtem teimbaji
Uttar Pradesh nung liasü; 2020
küm nungi 2024 küm tashi nung
Uttar Pradesh nung item ama
lendong nung nisung 5,127 asü.

Tanabuba state ji Madhya
Pradesh liasü; tesüiba küm
pongu tsüngda MP nung item
ama lendong nung nisung 969

asü, Tamil Nadu nung 612 asü
aser Punjab nung 414 asü.

Andhra Pradesh, Bihar aser
Goa densema state kar nungbo
lenmang nung ongken aliba dak
sendakba lendong nung nisung
asüba mesüra yiruba osang
mali, ta paisa metetdaktsü.

2020 küm nungi 2024 küm
tsüngda India nung lenmang
nung ongken aliba dak
sendakba lendong tatalokba
23,056 liasü aser item lendong
nung nisung 19,956 yirua liasü.

Minister Gadkari-i, National
Highways anepalutsüji Centre
teinyaktsü mapa lir, ajisüaka
peipei tesem nung gari lenmang
anepalutsüji state sorkartem
mapa, ta metetdaktsü.

Lenmang nung ongken dak sendakba lendong nung nisung 9,438 asü

New Delhi, February 14
(Agencies): Election
Commission-i special intensive
revision (SIR) aser West Bengal
Assembly elections atema
retired IPS officer, NK Mishra
special observer shimogo.

India temzüng kübok Arrla
324 nung agüja aliba tashi
amshia Election Commission-i
special observer shim, ta osang
ka ajanga metetdaktsü,

State nung electoral rolls
yanglushitsü atema SIR
mapatong aser assembly
election atema renemshiba
maparen ajak pai ketdangsütsü.

Election Commission-i shidi
ka ajanga Mishra dang, "Special
Observer ka ama nai Special
Intensive Revision inyakyim
ajak ketdangsüa reprangtsü
aser election atema renemba
maparen ajak mita reprangtsü,
iba denji külemi West Bengal
nung Legislative Election
ketdangsüa agitsü," ta
metetdaktsü.

Election Commission-isa,
Mishra-i mapang shia West
Bengal semdangtsü aser
nüngdak ajak Election
Commission nem
metetdaktsütsü, ta ashi.

Representation of the
People Act, 1950 kübok Section
13CC nung ajemdaker Special
Observer shimogo, ta kasa
osang ajanga metetdaktsü.

West Bengal Chief Electoral
Officer-i akokba tashi Mishra
den maparen ajak nung
amalitepa inyaktsü aser Mishra-
i state semdangba shia nüngdak
ajak anepalutsütsü.

Election Commission-isa, pa
special observer inyakba
mapang nung pai election dak
sendakba ketdangser shinga
nem-a 'appreciation letters'
mesüra 'commendations'
magütsütsüla, ta metetdaktsü.

"Election dak sendakba
ketdangser kar nem itemji
agütsütsü nüngdak süra nai kuli
ajak metetdakja Election
Commission dang mepishitsüla,"
ta shidi nungji shia lir.

2021 küm West Bengal
Legislative Assembly election
shilem 8 lemsar March 27 nungi
April 29 tsüngda agia liasü, aser
tongtibang constituency ana
nungbo September 30 nü ang
agi.

Taküm West Bengal nung
assembly election March-April
nung agitsü.

EC-i West Bengal election atema
NK Mishra special observer shim

Chichiba Tsüngrem tembar

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Tanü ama alima tejakleni aoba putu ka nung
asenok lisemdang asenoki kanga junga
shisadangra alima ya lenmang aika nung

tejakleni kanga ogo. Tanü asüngbo jajaba nungi
tenzüker osangtsüsang aser nüngdak balala ajak
mopung nung dang abener. Mopung nung abenba
tetezüji nüngdak balala ajak tekaratiba nung nükjidong
atongtsü atema. Yangi tatishitsü ka ashir dangashi tanü
lima nung kechisarena ajak yamaji renloka tejakleni oa
lir. Tanü asüng alima tejakleni aoba  denji apaktepa
ano tamajunglena yamaji temenen temai jateta adoka
lir. Alemli alima tejakleni yamai mao asüdangbo mapa
tamajung inyaktsübajia lenmang apara liasü, kechiyong
azümesenertem chiyimdak tesem tezüngtet dang liasü,
saka tanü asüngbo alima renlokba ajanga ano mapa
tamajung inyaka temenen lenmang nung jajatsü
bilemertem atemabo lenmang aisü nung kanga tezüba
kümogo. Kümdanga aser saksalema melira, temeshi
laishiba Apijemtsü Shin kaket nung ashiba ama,  nisung
tsüngdang shitak mesükba lenmang lir, saka iba
tatembangji tasüba ta asüba lenmang to tanü asüng
asenok jakdang aika angur. Anungji koba lenmangi ao
nungang Tsüngremi mulungba asütsü ta shisadanga
tamanger shia anogoshia jajatsübaji nüngdaker. Aji oda
mesürabang tenük masepshi nung temenen nem
kinükleni atsür idaktsütsü, mesüra tamangerji temenen
nung asonger alitsü. Kechiaser lenmang tai ser nung
shitakba mesüka ngudaktsütsübaji temeneni mapa
inyaker. Temenen ya kanga dang tesangra, pai Tsüngrem
mokokakasa pa daka ain keta lir. Anungji temeneni iba
ainji amshia Tsüngremer santem mesüzüka anir aotsü
anogoshia meranger.  Tanü asüng ya balaka taoba
tesem ajaklen tatidang agi sünga lir, anungji mapang
ajak nung pei taküm mita alitsütsüla. Y isu sülen
anidakertem ajaki meteta alitsüba kaji, mapang ajak
nung saksalema alitsü merangakasa memeteti
temenen nem mesüzükdaktsür alir nung, oda anüalema
dang lirabang parnok kolak nungjibo anogoshia mojing
tsüngsanga chubatsü.  Anungji temenen nem
mokokdaktsütsü atema amangbapurtem ajak anogoshia
pei tamang mita alitsüla. Laishiba nung Tsüngrem dak
chichia amanger nisung aika lir; Tsüngrem tembar Noa
o Abraham ama alitsübaji Yisui akhanger. Laishibai
ashir: "Aser tzümetsüng nungi jenbutsü Noa rongi ai,
aser pa den pa chirtem, aser tebutsü, aser pa chir
kibutsütem ai. Aser tzümetsüngji alima nung lirnü liasü;
aser tzüji tali aküm aser rongji punga atu, aser ibaji ali
nungi ajungketa atu. Aser tzümetsüngji tashi ita, alima
nung kanga tali aküm;  aser rongji tzü manung
pungdak." Lipok 7:7; 17 & 18. Tanü ama putu nung
asenok lia aodang, Noa ama pei tamang agi kibong
ajak kümzüktettsüsa asenok anogoshia Pa den
tesendaktep shitak lia, Tsüngrem tembar süa litettsübaji
tensa tia-i akhanger.  Ano Abraham-ia mapang ajak
nung Kibuba lenmang nung jaja, iba jagi Pa dang
Tsüngrem tembar ta aja. Laishibai ashir: "Aser Abrahami
Tsüngrem dak amang aser pa atema aji temeshiba ama
züngshi; koba laii ya ashir aji atalok; aser pa dang
Tsüngrem tembar ta aja. Tamang agi dang masü, saka
mapa agi nisung metendaktsür ta nenoki angur…
kechiyong kechi koda tanela meteni tamang tasü; aji
oda mapa meteni tamanga tasü. Yakob 2:23-27. Asenoki
tebang agi o aika jembitsüa akok, saka mapa agi inyaka
mesayutetra ibaji yongmen yin takoshiba ola ka dang
mesüka alitsü aser asen taküm yimya aser libaliro nung
pur medemsortemi Yisu mangutsü. Mapang ajak nung
Pai mulungba lenmang nung jaja nung dang asenok
dang Tsüngrem tembar ta ajatsü; asenok  atangjibala
Tsüngrem tembar  kümtet nung dang tangari asen dak
Yisu angutsü.

AKÜMLIR MONGJEN :
- Talitemjen Imchen

Iba lima ya teti atema masü, khen atema AKÜMLIR MONGJEN.
Taküm alir ajak asüba lima, kar asotsü kar asütsü ta melentepa aliba
lima. Ajak asoshi ainer ka ama amonger ka ka dang. Kati ka dak
angazüktepba metetloka alir. Nisung ka taküm ainba den külemi alima
ainer. Putu shia libaliru, inyaksangshi yimyakoya melenshir. Ajak
tetsü ka tepok nungi ayakodena asor aser kodang pei amongjen
mapang temdir asür.

Mapang ka yimti nung alirtem ji zülutsü aser azüngtsü memetet,
temetetba ajak melungzüng nung dang bener libalirutep. Alima nung
shiba arishi talangba lidir, pai/lai timba angur aser meteter ta bilema,
itemji temeteter aser tashir kümer aliba putu. Yimer ajak alu ayimba
mapa nung dang rangloker, shir kibong nung nepu timba lidir, item
kibongtem takar küma litetba putu. Ajaki nebener kibong sünüa,
tsüraburtem-i kibong shia pei pei akok jala jabaso sotena, kibong
asoshi alu mapa meranga inyaktep. Timtem makamait tia ajurudanga,
kinünger aika alir kidang kimangtemsa kati ka tongzüktepa, ayako
kangabo melii kibongtem ji lia aru.  Alima putu yimya aser tsürabur
sayubentsüa aruba sobaliba kaji, "Mapang shidak nung aier aser
asangur ki ayimtsüla, tanur nebener küma asotsüla aser teka mapatem
meranga inyaktsüla." Yamaji ajaki nebener kibong sünüa, tetsür tebur
mapang shidak nung kijema kibong tenzüktsü meranger. Putu
mapang ji, ludi lu aser ben lu ayimer. Tesasatsüka, alumang kar
ayimdangbo, kibong karbo nebener nepu peria liaka, arem jidoka alu
ayimtsü lumangji kibong sasep tenük sünga matar.

 Alumang tulu aliba kibong, kodanga alu ayimba nung tenük
masünger ta mejembidanger kibong ana nungi Asangur Pongsang
aser Aier Tsüngrona, tena meimtepa arur ki ayimtsü mapang atong.
Putu yimya ama, tena alitsü ki tasen yanglua, alu nung
tsünüsempongtsütem yuker külen tena kibong aküm. Yimti nung
alir kibongtem ama, tena pongmang jenti bener kibong tasen tenzük.
Pongmang nung süloka, mezüng tanur tebur ka aso. Anogo asem nü
buba nung tanur tenüng TIAPETZÜK jatsü.  "Alima nung teti tapok
alir" ta kentet nung jembi ama, kibong karbo metemjen-i taginübatem
ji metongteter. Yamaji kibong tia ajakbo kasa masü. Tiapetzük kinüwa
doktsür, anojongi tetsü Tsüngrona süadok. Kinüngtsü aser kinüngbo
tia ajemtepa alirbo, "Kodang ka südir anünga alibaji arishi malir" ta
tsürabur otsü nung jembia aruba ama, kinüngtsü sür külen mapang
talangka melii kinüngbo Pongsang-a süadok.  Tiapetzük tila nungi
lajar kümer, kinünger ka kidang ali. Kinüngertem-i pa kanga meima
liaka, nebener kibong kuret makoker asünung, mapang talangkabo
melidaktsüi, yim tezülen ki tila ka süzüker, pa kisüng lidaktsü.
Tsürabur sentsü mali, kinünger akhümtong tajung mangu, yimti nung
pa taküm züro mali tepetzük tia kati ait. Pa kija alir asünung, ajaki
aria bilemer yariteptsü melena, "Kija alirbo arishi malir" taang jembi.
Item libaliru nanüng angashia, aier-ia pa den kibong akümtsü ashishi.
Tiapetzük tetsür mangu sangrema ali. Kibong nung meshi mabensa,
teloktesen nunga yimer-i nükdang nung mamshi. Züngartem-ia alu
yangtep nung pabo mezüngok. Joko yimti nung dang masü, alulen
nunga pa kisüng azüngmeyaka olioratsüsa aküm.

(Maneni asüng adok nung...)

Sub: Impur nung Dr. T. Ao Ground Nüngja walok sentong atema

Tulur,
Temalem agüja aliba subject ya Aor Sannükertem ajak dangi Rev. Temsü Jamir Executive

Secretary ABAM ajanga tajaba shidi arua lir. Aor Sobaliba nung Walok benshia aruba aser kü
tangatetba tatsü lemsateper. Aor Sobaliba nung kodang Walok ta südir ya telok tulu sentepa
inyakba masü. Alu waloki pi anir maor, Sü aser nashi achidang kinungtsü aser kinungbui dang
waloktsu.Yim mangkotrong putiri dang tua waloktsü. Kibong ak auso walokba anogo nungbo pi
kidangi marudaktsür. Aser iba tajaba shidi nung ainer nübo balala den ano government official
tulur aika arua waloktsü ta lir. Anungji Aor sobaliba walok denbo ya meputep. Saka tanü Revival
putu arogotem ajak tanelar arogo tesa asü nung tamangertemi ken shisadangtsüla ta shia
lemsateper.

~~ P. Renthy Jamir

(Iba Yimdangjem otsü ya Tir Yimyim aser Bookipedia nati ayongba
toktep nung shilem agirtem)

ANOGO ABEN TSÜNGREM DEN
PA TAMANG SARASADEMI

ANEP
"Iba tensa nung Hezekia tasütsüsa shiranga liasü.
Amoz jabaso Isaia ainkar pa dangi arua pa dang ashi,
"Yamai Kibubai ashir, Ner ki tiptema yuang; kechiyong
na asütsü, aser na maneptsü" ~ 2Chubatem 20:1

Hezekia chubai Isreal nung süngyanglu ajak
raksatsü, aser ano Mosai yongmenyin agi
yangluba per koba parnok tsüngrem ama külema
liangmesen ronga liasü ibajia raksa intoktsü aser
Israel Tsüngrem ka dang külemtsü sayu. Tebu
nungeri sentoka toktsüba temeshi chipo, auso
aser marok ajak Hezekia-i bener aru. Pai Levi
kidong putir mapa tanaben tenzükdakts?, aser
putirtemi tenla dak sabang meshitetdakja Mosa
ozüngi melaba ama tarongba tenla ajak
agütsüdaktsü (2chu18:1-8.2 puti 29:1-30).
Hezekia ano tsükchir nungi kümzüka alitsü
Yirusalem yimti jara tashi itshia yanglushi.
Yihuda chuba rongnung pa mesük temeshi shinga
mali asü ta ashir.

Mapang ka nung Hezekia chuba dangi ajungben
tashitak kadi amak aser pa tasütsüsa shirangba
mapang, Tsüngremi ainkar Isaia den jembi, Isaia!!
Na chuba dang oang aser shiang, Tsüngremi ashir
na asütsü, ner ki tiptema yuang. Kodang iba osang
ya Hezekia angashi, Chuba Hezekia pa mejangba
yipden nungi alur pai Tsüngrem tsüngdang
apudaka sarasadema ajeb. Aser Isaia chubar kima
atena maodang Kibuba o arua ashi, na tanaben
meyipang aser chuba dang shiang, Ni ne
sarasadem angashiogo, ni ne nüktzü
nguogo....aser Hezekia chuba shiranga aliba anep.
Hezekia chuba dak tamang tashi aser sarasadem
nüktzü akangakang aliba ama tanü asenok koda?
Meimlaba mapang ka nung asenoka tashitak,
tamakok, aser tatidang mokoktetba ajurutsü,
itemji koktetsübaji asen tamang aser sarasadem
tashi sobuteter alitsüla.

SARASADEM:
O Kibuba Ne dak tashi tulutibaji lir atangji onoki
amangteta inyaktsü, alitsü maneni Ne dak
amanger. Amen

Italy nung Milano Cortina 2026 Winter Olympics nung IMB nungi missionary, Charlie Worthy-
i Olympic Luge Team Relay Team Poland züngsemtem den tangokba noksa ka yangi angur.
25buba Winter Olympics ya February 6 nü tenzük aser February 22 nü tembangtsü. Iba
Olympic Games nung linük 92 nungi saisaponger 2,900 dak temai shilem agidar.

February 14, 2026: Tang Italy
nung tasayadak Milano Cortina
2026 Winter Olympics nung
Southern Baptist Khristantemi
Khrista osangtajung
lemsatepdar.

25buba Winter Olympics ya
February 6 nü tenzük aser
February 22 nü tembangtsü. Iba
Olympics nung linük 92 nungi
saisaponger 2,900 dak temai
shilem agidar.

Winter Olympics ya Italy
nung tesem 15 nung asayar aser
terepranger million 2 shi lir.

Olympics asayaba tesem
balala nung Southern Baptist
noklang aikati International
Mission Board (IMB) nungi
missionary tem den senteper
kanga tasü itta Khrista
osangtajung lemsatepdar, ta
IMB-i metetdaktsü.

IMB team, local partners
aser temelungertemi talisa Milan

yimti nung Olympics asayaba
tesem nung Khrista osangtajung
lemsateper.

Mission team-i "Who Am I?"
apologetics campaign agidar. Iba
campaign ya 2024 Paris
Olympics nung tama tenzüka
liasü.

Olympics asayaba tesem
balala nung Laishiba den külemi
Yohan kaket lema agütsür.

IMB missionary Charlie
Worthy-i, "Italy nung nisungtemi
taküm junga alitsü meranger.
Medemer tajung ka lira, ki tajung
ka lira aser senotsü lira, iba dakji
alaka kechi nüngdak? ta aikati
bilemer," ta metetdaktsü.

Paisa, Khrista osang
lemsatepba mission teams aser
volunteers atema
sarasademjang, ta mepishia
metetdaktsü.

Italy nung Olympics mapang
Khrista osangtajung lemsateper;

Milano Cortina Winter Olympic nung Khrista osang lemsateper

Olympics Games tembangba
sülen maneni outreach
sentongtem agitsü tebilemba lir,
ta pai ashi.

"Italy ya Southern Baptist
mission field tejentibatem
rongnung tasembuba nung lir.
Ozü missionary temi mapang
talangtiba tenzükbaji iba tesem
liasü," ta pai ashi.

Ano külen Winter Olympics
mapang nung Salt Lake City nungi
The Rock Music-i Youth With A
Mission (YWAM) aser Italy nung
aliba Arogotem den senteper
official Olympic Fan Zones aser
Milan nung kententsü.

The Rock Music tentetsang
aser tekülem o tetushi lenir,
Steele Croswhite-i, "Onoki linük
ajak nung Khrista osangtajung
prokner. Linük aika nungi
nisungtem Italy-i arur, anungji
onok tebilemba ataloktsü ta
onoki amanger," ta metetdaktsü.

February 14, 2026: India nung
Arogotemi state 12 nung anti
conversion ozüng agientsü
atema temepishiba ken o benoka
lir, ajioda Supreme Court-i item
ken o angadangtsü.

February 2, 2026 nü Chief
Justice of India Surya Kant
aser Justice Joymalya Bagchi
nati akümba bench-i central
sorkar  aser sta te 12 dang
National Council of Churches
(NCCI)-i benoka aliba ken o
dak sendakba nung telangzüba
agüjang, ta tuyuogo.

India nung National Council
of Churches nung züngsem
Khristan million 14 lir. NCCI
nung züngsem Arogo 32,
regional councils 17, national
organizations 18 aser allied
agencies tenet lir.

Anti conversion ozüngtem
ya minorities anema amshir, tai
maket nisungtem apur aser
teloki tashiyim amshia
minorities anema inyaker, ta
NCCI-i metetdaktsü.

Supreme Court-i central
aser  sta te sorkar tem dang
külem affidavit ka ajanga hopta

pezü tsüngda telangzüba
agüjang, ta tuyuogo.

India nung anti conversion
ozüng ya Himachal Pradesh,
Odisha, Karnataka,  Uttar
Pradesh,  Uttarakhand,
Haryana, Arunachal Pradesh,
Madhya Pradesh, Chhattisgarh,
Gujarat,  Jharkhand aser
Rajasthan state tem nung
benoka lir.

NCCI atema ken o
jembitsür Senior attorney
Meenakshi Arora-i court dang,
"Item ozüngtem ya tebilemtsü
akatsüsa lir, kechiyong item
ozüngtem kübok 'vigilante
groups' kar nem sempet
agütsür. Anungji ken o kecha
meliaka kari ken o benoker
aser kar apur. Kechiyong iba
atemaji sempet lir," ta
metetdaktsü.

Anti conversion ozüng ya
tim mesüi amshiteper aser
inyakyim shidak mebenshii
minorities amokmerener,
anungji item ozüngtem ya soita
alitsüla, ta temepishiba nungji
shia lir.

NCCI General Secretary,

Rev. Asir Ebenezer-i, India
tesem balala nung Khristantem
anema inyakba tatalokba aika
aliba ajanga iba temepishiba
ken o benoktsüsa aküm, ta
metetdaktsü.

Osangbener den jembidang
Rev.  Ebenezer-i, anti
conversion ozüngtem ya
meimchir temeden balala aser
linük temzüng kübok temeden
balala anema lir, ta ashi.

Linük nung Khristantem
kümzüktsüji NCCI teinyaktsü
mapa lir, ta paisa shisem.

All India Catholic Union
otongdar, John Dayal-i, "Item
ozüngtem ya mesüzüka mesüra
ashikülak ajanga yimsü
meyipdaktsüba nokdangtsü
atema masü. Item ozüng ya
linük temzüng anema lir. Item
ozüng ya Arogo anema inyaktsü
aser  yimsü lemsatepba
nokdangtsü atema lir," ta
metetdaktsü.

Akhidang Rev. Stainislaus
aser Madhya Pradesh na
tsüngda ken o dak sendakba
nung Supreme Court-i, tashiyim
amshia, ashikülak mesüra

mesüzükba ajanga yimsü
meyipdaktsüba nokdangtsü
atema state-i benokba ozüngji
metentsür, ajisüaka India
temzüng kübok Arrla 25 ajanga
pei yimsü tangar den
lemsateptsü atemabo temeden
agüja lir, ta obendang agüja liasü.

Rev. Ebenezer-i, iba
temepishiba ken o ya 1977 küm
obendang anema liasü, ajisüaka
kümtem süia aodang yanglushiba
ozüngtem anema lir, ta
metetdaktsü.

"Anti conversion ozüng
tasen benokba shia nisung ka
nija yimsü nung sorkari taliba-
taliba amoushir," ta pai ashi.

2020 küm nunga Citizens for
Justice & Peace-i state tem
nung anti conversion ozüng
benokba anema ken o benoka
liasü.

2018 küm nungi asentenshir
state aikati iba ozüng benoker,
mesüra ozüng yanglurshir. Iba
küm nungji Uttarakhand nung
anti conversion ozüng benoka
liasü, iba sülen 2020 küm Uttar
Pradesh nunga iba ozüng
benok.

Yaküm September ita nunga
Supreme Court-i anti
conversion ozüng dak sendakba
nung telangzüba agüjang, ta
state 9 nem tetuyuba agüja
liasü.

December ita nung Catholic
Bishops' Conference of India
(CBCI)-ia Rajasthan
Prohibit ion of Unlawful
Religious Conversion Act, 2025
anema ken o benoka liasü.
September ita nung Rajasthan
nung iba ozüng agizük aser
October nungi iba ozüng
benoka liasü. Rajasthan nung
iba ozüng kübok judicial majangi
kiojen benoktsütsü atema
temelaba agüja lir aser
tanurtem, tetsürtem mesüra
Scheduled Castes aser
Scheduled Tribes nisungtem
yimsü meyipdaktsüra küm 20
tashi tepuokdak ayutsü.

Evangelical Fellowship of
India (EFI)-ia tesüiba küm 10
tsüngda Jharkhand, Karnataka
aser Himachal Pradesh state
tem nung anti conversion ozüng
anema high courts nung ken o
benoka liasü.

NCCI-i SC nung anti-conversion ozüng anema ken o benok

OLONG PAITEP   # 7414 TELANGZÜBA

OLONG  PAITEP # 7415

AO OSHI ANGAZÜKDAK:
TANÜ ANGAZÜKTSÜBA OJANG

züpak
(n) tzü pakshir ayimdak li ( flat land along a stream)
* Tzüpak nung tzülu ayimer.
Tzüperep
(n) ayong tzü küprakküpraka alongdak (whirpool)
* Ayong nung tzüperep alidak ajanga maotsüla.

Guwahati, Tsüklai/February
14 (Agencies): Ato Kilonser
Narendra Modi lenisüba nung
Cabinet Committee on
Economic Affairs-i, Assam
kübok Gohpur (NH-15) aser
Numaligarh (NH-715) na
tsüngda four-lane, access-
controlled greenfield corridor ka
yanglutsü agizükogo. Iba project
nung India nung mezüngbuba
Brahmaputra kübok tzü telung
nung lenmang den repsema rail
tunnel ka yanglutsüba densema
lir.

Engineering, Procurement
and Construction (EPC) mode
nung Centre-i iba project ya
benoka inyaktsü. Iba mapang
ya sen crore 18,662 entoka
yanglutsü. Project nung 15.79-
km twin-tube ka aser TBM-
driven tunnel densema lir. Iba
corridro ya km 33.7 talang
asütsü.

Tang Numaligarh aser
Gohpur na tsüngda km 240
senzür. Garitem Silghat anasa
Kaliabhomora apu ajanga

senzür. Tesem ana yongtsü
nung ghonda trok shi senzür
aser Numaligarh, Kaziranga
National Park aser Biswanath
jila ajanga aoer. Iba project
benoka inyakba ajanga
senzüsenpongtsü mapang
kanga agi tajemba
kümdaktsütsü. Iba ajanga tang
aliba lenmang nung gari
senzüsenpong tesademba
kümdaktsütsü aser tsüngsang
mopung ajak nung ayong
ayonga senzütettsü.

Mapa tembanga inyakba
sülen iba tunnel ya India nung
mezüngbuba tzü telung road-rail
tunnel asütsü. Iba ya alima
ajunga nunga tanabuba tunnel
ang asütsü. Ketdangsürtemi
ashiba agi, iba project ajanga
Assam, Arunachal Pradesh,
Nagaland aser tanga
Northeastern state tem nung
nung tesendaktep tajungba
akümtsü. Iba ajanga
senzüsenpong nung sen
entokba tajemba kümdaktsütsü
aser khu belenshiba nunga

teyari agütsütsü.
Iba corridor ya national

highways-NH-15 aser NH-715
den sendakteptsü. Iba ajanga
Northeast Frontier Railway
kübok tongtibang railway
infrastructure den sendakteptsü.
Gohpur tsütsü, iba yagi Rangia
Division kübok Rangia-
Murkongselek section
sendakteptsütsü. Numaligarh
tsütsü iba yagi Tinsukia Division
kübok Furkating-Mariani loop
line sendakteptsütsü.

Ketdangsürtemi ashiba agi,
iba yagi economic nodes 11,
social nodes asem, tourist nodes
ana aser logistics hubs ti
sendakteptsütsü. Corridor yagi
railway stations tongtibang
pezü, airport ana aser inland
waterways terminals ana
sendakteptsütsü.

Iba project benoka inyaktsü
atema agizükba ajanga
Northeast nung tesendaktep
tajungba kümdaktsütsü atema
Centre sorkar bendanga agütsür
aliba sayur.

Brahmaputra nung India nung mezüngbuba
tzü telung nung road-rail tunnel yanglutsü

TIPLEN

2. Auo nung chiyongtsü asenba - (7)

5. Mangyimba mapang - (5)

7. O tamendakdak - (4)

8. Pei dak malangba - (7)

10. Juli - (7)

12. Sen ayudak - (7)

14. Tenük agi ajitet - (4)

15. Tamajung aküm - (5)

16. Apuso - (7)

LANGTSÜNGLEN
1. Lenmang - (7)
2. Aor kidong ka tenüng - (6)
3. Tenarong maten - (6)
4. A _ _ _ g - (3)
6. Mopung apodoka

ola adokdaktsüba - (3)
9. Tongtipang tagitsü - (7)
10. Menungra bilem - (6)
11. Aiür - (6)
13. S _ _ _ k - (3)
14. T _ _ _ r - (3)

LANGTSÜNGLEN :
1. Taret, 2. Nok, 3. Nao, 4. Putu,
6. Asüku, 9. Kin, 10. Ken,
11. Anasa, 13. Akok, 16. Inyak,
18. Ain, 20. Sen.

TIPLEN :
1. Telunglung, 5. Kaket, 7. Oru,
8. Tenük, 10. Kar, 12. Kisen,
14. Lun, 15. Nashi, 17. Ola,
19. Tasak, 21. Anisüngzük.

Aizawl, Tsüklai/February 14
(Agencies): Mizoram Health
Minister Lalrinpuii-i Hokolbarnü
state nung sexual contact ajanga
HIV menar tali kümba aoba
süoki ia bilemba lemsatepogo,
aser ashiba agi iba ya Mizo
nunger atema taktsüka ta ashi.

Aizawl nung International
Condom Day sentong nung
jembiba mapang Lalrinpuii-i,
Mizoram nung HIV ya timba
sexual contact ajanga menar,
koba shilem 70 lir ta ashi. Iba
sentong ya Mizoram State
AIDS Control Society saer
AIDS Healthcare Foundation

India Cares na longjemer "Just
Use It" omen nung ajemdaker
agia liasü.

Lalrinpuii-isa, state indang
HIV prevalence rate 2.74 per
cent ya linük ajunga nung
average 0.2 per cent dang nungi
kanga agi timba lir, ta ashi.

Minister-isa, tashidak ya
asüngteta maliba aser tashidak
nungi pila alitsü atema jenjang
tapet magiba ajanga lir ta shia
lai nüburtem dang pei kinungtsü
kinungbo mashioktsütsü
ajungshiba den lanurtem dang
kümküma alitsü mepeshia liasü.

World Health Organization-

i HIV aser tanga sexually
transmitted infections tem
nokdangtsü asoshi condom
amshitsü ajungshiba dak
sendakba nung Lalrinpuii-i,
condom amshiba dak sendakba
nung ken o tai angateta aliba ya
sentoka toktsütsü ajungshi.
Laisa, iba mesen prokshia aoba
nokdangtsü atema condom
shitak amshitsü koda tongtibang
iba indang lemastep.

"Onoki kibong maküm
tsüngda atsü apong medemba
nungi pila alitsü ajungshir, saka
shirnoki pila meliteter parnoki
condom amshitsü
marendaktsüla. Iba ya taküm
kümzüktsü asoshi tongmelang
hadir ka lir," ta lai ashi.

Iba sentong nungsa Minister-
i condom amshiba ya yimya ka
ama kümdaktsütsü asoshi Love
Brigade 2.0 campaign
amenoktsüogo. Iba inyakyim
kübok condom lemtsüba
inyakyim balala ka densema lir,
kong two-wheeler taxi
anishirtemi condom jacket tem
semer passenger aser public
nem condom tangar nem
memetetdaktsüi aser mela mela
angati lemtsür.

Mizoram Health Minister-i Love Brigade 2.0 amenoktsü

Guwahati, Tsüklai/February
14 (Agencies): Ato Kilonser
Narendra Modi-i Honibarnü
Dibrugarh district kübok Moran
tesem nung 4.2-km
Emergency Landing Facility
(ELF) ka semzüktsüogo, koba
Northeast nung mezüngbuba
asütsü. Pa iba tesemi Chabua
Air Base nungi Indian Air
Force C-130J tayimtsü ka nung
arua liasü.

Iba Landing Facility lapokba
sülen IAF fighter jets aser
transport helicopter temi
minute 20 tashi aerial display
ka saya liasü. Sukhoi-30 MKI
ka mezüngbuba iba tesem
nungi apusoa ao aser iba sülen
Rafale aircraft ka anidaka
liasü.  IAF indang An-32
transport helicopter kati airstrip
nung 'touch and go' inyakyim
ka saya liasü. Iba helicopter
nunga ya khu aser nisung
naprongla benteter.

Maneni Sukhoi-30 MKIs
aser  Rafales tayimtsü
asemsemi Moran anüng nung

tayimtsü tashi sayua yimzüa
liasü. Jet kar ELF nung anen
aser  kar i display mapang
overshoot manoeuvr tem sayua
liasü.  Advanced Light
Helicopters (ALHs)-i Special
Heli-Borne Operations, ka
saya kong airstrip nung
commando tem toktsüba aser
iba sülen relief anaserd medical
evacuation exercise tem
densema liasü.

Ato Kilonser  Modi ya
Chabua airfield nung Angh
Lakshman Prasad Acharya,
Chief Minister Himanta Biswa
Sarma,  Union Minister
Sarbananda Sonowal aser state
ketdangsürtemi agizüka liasü.

Chief Minister-i ashiba agi,
iba ya NE nung ELF ka nung
exercise tulu ka ayongzüka
agiba mezüngbuba liasü, kong
tatimtsü 16-i shilem agi.

Iba ELF ya sen crore 100
shi  entoka yangluogo aser idaki
emergency mapang military
aser  civil tayimtsü tem
anentettsü aser apusotettsü.

PM Modi-i Moran emergency
landing facility semzüktsüogo

Mizoram Health Minister Lalrinpuii

Onoki yakta Middle East leni aircraft carrier tanabuba yoktsü: Trump

White House, Tsüklai/Feb-
ruary 14 (Agencies): United
States Tir Donald Trump-i
Middle East leni aircraft carrier
tanabuba yoker ta shia Iran
indang nuclear aser ballistic mis-
sile sentongtem nung US-i
tsükshiba tali akumer.

Hokulbarnü White House
nungi jembidang, USS Gerald R
Ford ya Caribbean nungi yakta
Middle East leni aotsü ta ashi,
kechiaser taoba hopta Oman
nung indang-indanga mesüi
jembishiüba sülena tensa
mejungi lir.

"Asenoki nüngdakra, asenoki
renema alitsüla, tashi kanga
tulu," ta Trump-i ashi aser
jembishinü nung takok angutsü
ta amanger ta ashi aser
tezüngzüktep ka
meyanglutetera Iran asoshi
anogo tamajung asütsü ta
tekumdangtsü shia liasü.

Ano mapang tatsüka lir
Trump-i Iran nung sorkar
melenba tajungtiba asütsü, ta
shia liasü.

"Küm 47 tashi parnok
jembijen jembia arur. Kasa
mapang asenok takum jenti
samaogo," ta pai tawa Tehran
nung sorkar anema longkak
aiter pua nisung meyirijang aika
tepsetba indang nung kongshia
ashi.

Gerald R Ford aotsü tejangja
aliba ya region nuung US indang
military hardware tuluba
akumba nung shilem ka lir, kong
Abraham Lincoln carrier,
guided-missile destroyers,
fighter jets aser surveillance air-
craft tem tawa yoka lir.

Pai Washington nung Israel
Ato Kilonser Benjamin
Netanyahu ajuruba sülen iba o
ya ashi, aser Israel leniria
tezüngzüktep tajung yanglutsü
imlar ta shia liasü. US-i missiles
indang jembitsü nungshiba
Tehran-i yimjak nung magizüki
lir.

June ita Iran anema Israel-i
anogo 12 raraba sülen
Netanyahu-i maneni mitkar
mera agitsü ajungshir, kong US
mapang tatsüka asoshi dena Ira-
nian nuclear sites asem maka
liasü.

Iba mapang, US-i nuclear
facilities oksahia samatsüogo, ta
Trump-i shia liasü.

Juna ita raraba sülen tang
mezüngbuba US aser Iran
indang-indanga mesüaka
jembishinü akar, kechiaser
Tehran aser Washington
tsüngta taoba mapang
jembishinüba Joint Comprehen-
sive Plan of Action (JCPOA)
melentsü amai asüba mechi
anena liasü, koba Trump-i pa
US tir kümsük mezüngbuba
nung yutsü.

JCPOA ya Iran, US aser
Europe nung tashi tait linük kar
tsüngta züngzüktepa liasü, kobai
Tehran nuclear sentong anentsü
aser iba melen sanction balala
agüja aliba nung anisüngzük
agütsütsü.

2018 küm Trump-i pasasa iba
deal nungi atsüngzüka aoba
sülen Tehran-i agreement nung
lateta aliba alema uranium
yanglu, ajisüaka pari nuclear
nok-nü yanglutsü meranger ta
anüolen linük temi jembiba

magizüker.
January ita tanaben ti

akumba sülen Trump-i Iran den
nuclear tezüngzüktep tasen ka
yanglutsü meranga liasü, saka
mapang talangka melie 'zero-
enrichment policy' renem, koba
Iran nunger mapang talangka
nungi jembitsü memulungi aru.

Tang tesüsa tangatettep kati
arutsü asoshi maneni
jembishinüba mapang United
Nations nuclear watchdog chief
Rafael Grossi-i Iran nungi
anogo 12 rara nung amakba
tesemtem reprangtsü temelaba
monguteter.

Grossi, shiba International
Atomic Energy Agency
tekolakba lir, pai Munich Secu-
rity Conference nung
jembidang, anogo 12 raraba
sülen inspector tem Iran-i
meyipa ao saka maker aliba
tesemtem kata mesemdangtet,
ta ashi.

Taoba küm inspectors tem
meyipa shilangba sülen Iran den
jembishinüba mejungi benjar
aru, saka maneni jembishinü
sütar, ta Grossi-i ashi.

US tiri Holulbarnü iba o
jembiizüka yokba ajanga pai
taoba mapang Gerald R Ford
yoktsü bilemer ama sayuba
jangjar, kong nuclear reactor lir
aser iba rong nung military air-
craft 75 tashi bener tzüyim nung
jajateter.

Israel-i Gaza nung kin ajunga
samatsütsüsa raraba ajanga
tang tashi timtema aliba region
nung ano makra region ajunga
nung rara adoktsü, ta Gulf Arab
linük temi ashir.

Islamabad, Tsüklai/February
14 (Agencies): Chief Justice
of Pakistan nungi totuyuba
agütsüba sülen Pakistan indang
taoba ato kilonser Imran Khan-
i par jabasotem den phone
ajanga jembiogo, ta teyi Aleema
Khan-i X nung post ka ajanga
jangjatsü.

Lai ashiba agi, Imran Khan
ya par tanurtem den
osangtsüsang agitepdaktsütsü
melatsüla ta Chief Justice-i
totuyuba agütsü. Minute 20 shi
sensaksema liasü ta lai ashi.

"Imran Khan-i parnok den
minute 20 shi jembitetogo ta
onoki shiteter," ta lai zülua liasü.

Aleema Khan-isa ashiba agi,
la tenur chir temi kinungertem
dang mapang talangka lir
parnok ola angashia taoba ato
kilonser kanga pela ta ashi.

Lai sangdong nungsa Khan
temang majungba, talisa pa tenük
mejungi aliba indang tebilemtsü
lemsatepa liasü. Pa indang per-
sonal doctors tem lia Shifa In-

ternational Hospital, Islamabad
nung pa tekeraba nung temang
anepalutsü kinungertem atatepa
lir, ta lai ashi.

"Pa tekeraba nung Shifa In-
ternational Hospital Islamabad
nung pa indang personal doctors
tem teyari nung temang
reprangtsü onok atatepa lir, kong
specialist doctors temi akok tashi
pa tenük anepalutsüla," ta ashi.

Mapang shidak nung temang
anepalu mesüi menudaktsüba
ajanga pa tenük mejungi
kumogo ta Khan teyi-i aitsü.

"Mapang shidak nung pa
temang anepalutsü asaa
menudaktsüba ajanga pa tenük
raksaogo. Teti asoshi tenük
apokba nungi kumzüktsü asoshi
tekeraba nung specialist care
nüngdaker," ta Aleema-i zülu.

Ken o balala dak sendakba
nung Imran Khan apuba sülen
pa tepuokdak yua lir. Pa legal
team aser kinunger temi aiben
pa temang majungba indang
jembia arur.

MULUNGNEN O
February 13 adok nung Asür Mrs. Asangla Pongen Kinungeri

pelaba lemsateba nung Lokti tenüng meinoksemba kar yamai
adoktsür:-
1. Ao Baptist Church Diphupar.
2. Ao Youth Forum Diphupar.
3. Indisen Baptist Arogo.
4. East Dimapur Ao Baptist Church.
5. Langpangkong Senso Telongjem Kohima.
6. Riongsanger Telok Chümoukedima.
7. Chümoukedima Watsu Telen.
8. Chümoukedima Yaongyimsen Union.
9. Mopungchuket Senso Telongjem CMD.
10. Changki Sungdakba Union CMD.

Imran Khan-i par jabasotem den
phone ajanga minute 20 jembi

Munich, Tsüklai/February 14
(Agencies): Honibarnü Ukraine
Tir Volodymyr Zelenskyy-i taruba
hopta US tetsüngtai ia Geneva
nung yimjung ken o jembitsü aliba
ya kanga tongtipang asü, saka
jembishinü nung atsüanem akatsü
Ukraine dang tali asüngdanger, ta
ashi.

Ukraine, Russia aser American
delegations tem Switzerland nung
awatsüng anasa aliba yimti nung
Mongulbarnü aser Bodhbarnü
ajuruteptsü lir, aser US Tir Donald
Trump-i 1945 sülen Europe nung
rara tulutiba ya tembangtsü asoshi
tezüngzüktep ka agitsü meranger.

"Taruba hopta telok asem
senden amentsü aliba ya
asayamenü ka ama masü aser ajak
asoshi teyari asütsü onoki imlar,
saka khen-khenbo khenyongi
balaka indang jembir ama bilemer,"
ta Zelenskyy-i Munich Security
Conference nung ashi.

Russia-i February 2022 nungi
Ukraine maka arur, aser kidanger
linük ana ya tawa Washington
tetsüngtai ia Abu Dhabi nung
anaben jembishinü aka aser telok
ajaki jembishinü tajung liasü ta
ashir saka telemtetba tulu kata
meyangluteter.

Yimjung yanglutsü atema
Ukraine tempar dang Russia tali
ajungshitsü asoshi mapa tali
inyaktsü Zelenskyy-i ayongzük
aser yangji sanctions tesashiba
aser nok-nü tali agütsütsü dena lir.

Küm pezü tejakdang Russian
sepai meyirijang aika Ukraine linük
telungi aittsü anogo ishika lia kasa
mungdang nung pai jembiba

bilemteta, anüolen linük
ketdangsür temi tali jembir aser
mapa peria meinyaker ta ashi.

Putin ajungshia ceasefire
sangdongtsü Trump dak tashi lir
aser yamaji inyaktsü nüngdaker,
ta Zelenskyy-i ashi.

Yimjung tezüngzüktep asoshi
referendum agitsü atema ceasefire
ka nüngdaker ta Ukraine
ketdangsür temi ashi, koba na-
tional elections den külemi
ayongzüktsü.

Yashi ang Trump-i Zelenskyy
dang yakta yimjung yanglutsü
atema maongka agitsüla ta shia
liasü.

"America nunger aiben
atsüanem akatsü onük dangi
meyiper aser aiben atsüanem
akatsü ya Russia masü Ukraine
indang atema jembir," ta
Zelenskyy-i ashi.

Ukraine-ibo atsüanem akatsü
aika renema lir, anungji Moscow
nungia koba tashi atsüanem
katettsü, aji angashiner, ta ashi.

Yimjung ken o jembishinüba
nung ali onük ya tongtipangtiba
lir, kong Ukraine-i anüdoklen
Donetsk nung shilem 20 anünga
aliba ya Moscow nem
agütsütsüla, ta Russia-i akhanger
saka Kyiv-i memulunger.

Paibo iba region nung free
trade zone ka atema US proposal
jembitsü ang renema lira ser kasa
mapang tanüngba 1,200-km
(745-mile) front line soittsü, ta
Zelenskyy-i ashir.

Crimea densema Russia-i
Ukraine litsü shilem 20 shi
tashiyim agi amokbanga lir.

US-i Russia dang masü Ukraine
dang tali asüngdanger: Zelenskyy

 US Tir Donald Trump February 13, 2026 nü Joint Base Andrews, Maryland nung Air Force One
nung amentsü renemba mapang tangokba noksa nung angur.

Bangladesh ato kilonser akumtsü ataa alisang Tarique Rahman-i linük nung telungjem
alitsü ayongzük aser pai takok anguba ya democracy asoshi bendanga agütsür asoshi lir
ta ashi. Tawa Bangladesh parliamentary elections agiba nung Bangladesh Nationalist
Party (BNP) ajanga takok tulu ngua liasü.



"Nükjidong tasen ayutsü atema kecha
temonu mali."

Stirling WC nung tanungba asayatem masayatettsü
Tsüklai/February 14, 2026
(Agencies): Ireland captain
Paul Stirling pa temekok nung
ligament raksaba sülen tang
asaya aliba ICC Men's T20
World Cup nung tanungba
asayatem nung masayatettsü.

Stirling ya arishi küm 20 tain
batter Sam Topping-i melenogo.
Bodhbarnü Australia run 67 agi
makokba asaya nung catch ka
asüba mapang pa temekok
tachichilen yiru aser kasa asaya
nung ano batting amenba
mapang run ka kara agitsü
merangdang yirushia liasü, ta
ICC sangdong ka ajanga
metetdaktsü.

Ireland indang Director of
High Performance, Graeme
West-i ashiba agi, Stirling
masayatettsüsa akümba ya
takoksa tulu, saka pa melena
Topping-i junga asayatettsü
imlar.

"Australia den asayaba sülen
Paul Stirling scan ka agiba sülen
ligament yirur aliba ngutetogo,
anungji pa T20 World Cup nung
tanungba asayatem nung
masayatettsü. Linük nung
lemluwa asayamung balala
masaya tsüngda Palu yakta
kidangi oa anisüngzüktsü aser
temang anepalutsü," ta West-i
ashi

"Paul melentsü atema onoki
Sam Topping shimogo,

kechiyong pa Chennai nung
dang lir. Sam ya Northern
Knights training squad nung
densema lir aser pa Sri Lanka
indang conditions mesükba
tesem nung asaya-a training
agidar. Pa sempet yagi squad
lenla aika nung tapok adangtsü,
kechiyong Ben Calitz-a taoba
asaya sülen teka nung timtem
ka lir," ta paisa shisem.

Ireland team taruba asaya
Honibarnü Colombo nung
Oman den asayatsü.

Kasa mapang nung Zimba-
bwe squad nunga asayar tejen
Brendon Taylor yiruba sülen pa
melena Ben Curran shimogo.

Ireland squad: Mark Adair,
Ross Adair, Ben Calitz, Curtis
Campher, Gareth Delany,
George Dockrell, Matthew
Humphreys, Josh Little, Barry
McCarthy, Harry Tector, Tim
Tector, Lorcan Tucker, Sam
Topping, Ben White, Craig
Young.

Zimbabwe squad: Sikandar
Raza (c), Brian Bennett, Ryan
Burl, Graeme Cremer, Ben
Curran, Bradley Evans, Clive
Madande, Tinotenda Maposa,
Tadiwanashe Marumani,
Wellington Masakadza, Tony
Munyonga, Tashinga
Musekiwa, Blessing
Muzarabani, Dion Myers, Rich-
ard Ngarava.

Chennaiyin FC-i ISL 2025/26 campaign atema squad sangdongogo

Tsüklai/February 14, 2026
(Agencies): Chennaiyin FC-i
Indian Super League 2025-26
season atema asayar 29 agi
kümtetba squad ka
sangdongogo. Chennaiyin pur
mezüngbuba asaya February 19
nü Mumbai City FC den
asayatsü.

Tawa alizükba Imran Khan
aser Alberto Noguera na jersey
number 7 aser 14 asemtsü.
Midfielder Mohammed Ali
Bemammer jersey number 66
aser centre-back Eduardo Kau
number 33 Asemtsü. Spain
nunger asayar Inigo Martin
number 10 asemtsü aser pai
anir team attack süa asayatsü.

Taoba season ama masü
tanga asayatsü aliba season
nung temeleshi kar bener

aruogo. Irfan Yadwad number
24, Jitendra Singh number 3
aser Lalrinliana Hnamte num-
ber 22 sema aliba 8 asemtsü.

Team nung goal keeper temji
Mohammad Nawaz, Samik
Mitra, aser Devansh Dabas
nunger asütsü. Defensive unit
nung lenirtem aser position
balala nung yakyaka asayatetba
asayartem densema lir. Marina
Machans puri league takhangba
angatetba taoba season tem
nungi tongtibang asayartem dak
amendaker core group ka
yangluogo aser parnok nem
asayar tasentemi teyari
agütsütsü.

Club nung bendanger asayar
trok yagi defence, attack nung
teyari agütsütsü. Parnok
rongnung Daniel Chima

Chukwu-a densema lir, shiba
taoba season asaya 24 nung
asayaogo.

Squad ajangsa Chennaiyin
puri club inyakyim nung asayar
terenlok dak tamang akaba
sayur. Prakadeswaran S aser
Jahangir Ahmad Shagoo na se-
nior team-i ajungkettsüogo aser
Vivek S-a first-team nungi
asayatsü maongka nguogo.

ISL 2025-26 atema
Chennaiyin FC Squad:

Goalkeepers: Samik Mitra,
Mohammad Nawaz, Devansh
Dabas

Defenders: PC Laldinpuia,
Elsinho Dias, Ankit Mukherjee,
Madar Rao Dessai, Pritam
Kotal, Vignesh D, Laldinliana
Renthlei, Raj Basfore, Eduardo
Kau, Jahangir Ahmad Shagoo

Midfielders: Alberto
Noguera, Mohammed Ali
Bemmamer, Jitendra Singh,
Lalrinliana Hnamte, Jiteshwor
Singh, Farukh Choudhary,
Maheson Singh, Klusner
Pereira, Y Nitish Kumar Meitei

Forwards: Imran Khan,
Inigo Martin, Gurkirat Singh,
Irfan Yadwad, Daniel Chima
Chukwu, Vivek S,
Prakadeswaran S.

T20 World Cup: Ireland-i run 96 agi Oman akok

Tsüklai/February 14, 2026
(Agencies): Honibarnü T20
World Cup Group B asaya ka
nung Ireland-i run 96 agi
Oman madak takok nguogo.
Iba asaya nung captain Lorcan
Tucker-i kanga junga asayaba
den bowler temia kanga junga
asayaogo.

Mezüng batting amenba
sülen Ireland-i asaya junga
metenzükteti run 47 dang
yanglur aliba mapang asayar
3 out süatok aser  Oman
nunger spinner temi parnok
kanga nongshia liasü.

Shakeel Ahmed-i asaya
tenzüker  mapang tatsüka
tsüngda Tim Tector,  Ross
Adair  aser  Harry Tector
nunger out sütsü aser Aamir
Kaleem-ia Curtis Campher out
süja Ireland nem tali timtem

agütsü.  Iba mapang tashi
nungbo Oman-i asaya azüoker
liasü saka Tucker-i Ireland
jenjang melenja liasü.

Tucker-i ball 51 nung run 94
yanglu, kong four 10 aser six
pezü azükba densema liasü.
Pa aser Gareth Delany nati
tongtibang partnership ka
yanglua tena senteper run 101
yanglu.  Delany-ia  run 56
yanglua liasü.  Iba sülen
Tucker aser George Dockrell
na senteper ball 19 nung run
70 yanglu.

Dockrell-i ball teku nung
run 35 yangluba nung six
pongu densema liasü. Ireland
team-i tatembangbuba over
pezü nung run 86 yanglua
parnoki asayar pongu out ser
run 235 yanglua liasü, koba iba
asayamung nung tang tashi

nung team kati run timtiba
yangluba asütsü.

Run arishiba mapang Oman
nungi asayar Aamir Kaleem
(50) aser Hammad Mirza (46)
nati meranga asaydang, saka
tena out asüba sülen team
chirepa liasü. Oman nunger
asayar ti-i run ter dak tema
meyanglutet aser parnok over
18buba nung run 139 dang
yanglur ajak out süatok.

Josh Little-i run 16 agütsür
wicket 3 agi aser Matthew
Humphreys, Barry McCarthy
aser George Dockrell nungeria
pa nem teyari agütsü.

Asaya kanga junga kokaka
Ireland team par telok nung
pezübuba nung dang lir aser
kasa mapang nung Oman
team asaya asembuba atonga
tamakok nguogo.

England coach Thomas Tuchel-i
tenangzüktepba yanglushi
Tsüklai/February 14, 2026
(Agencies): England manager
Thomas Tuchel-i Brehostibarnü
tenangzüktepba tasen
yanglushiogo aser pa Euro 2028
tashi inyaktsü.

Germany nunger cocah ya
2024 küm October ita Gareth
Southgate melena shim aser pa
lenisüba nung England team-i
World Cup qualification nung
asaya ti prongla kokogo.

"England team den inyaktsü
mapang atsülangshiba atema ni
pela aser nema adanger," ta
arishi küm 52 tain taoba mapang
Chelsea manager yagi ashi.

"Ni tang tashi asayar aser
coach tem den jangradema
inyaka arudar aser World Cup
nung parnok anir asayatsü
matater.

"Ya maongka tajung ka aser
onoki linük nema dangdaktsütsü
atema takokba tashi inyaktsü,"
ta Tuchel-i ashi.

World Cup sülen pa tarutsü
tia mejangjai aliba mapang FA-
i ashiba agi, Tuchel den
tenangzüktepba tasen yangluba
ajanga ken o jangja
kümdaktsütsü aser kanga junga
rangloker inyaktsü asoshi
maongka agütsütsü.

Tuchel ya taruba Manches-
ter United indang permanent
manager akümtsü ako ta jembia
aruogo.

Ajisüaka England den
tenangzüktepba tasen
yanglushiba ajanga pa World
Cup sülen Old Trafford-i aotsü
akok ta bilema aliba
tembangdaktsüogo.

FA-isa, Tuchel indang senior
backroom team-ia Euro 2028
tatem tashi tenangzüktepba
yanglushitsü mulunga
agizükogo, ta ashi.

Taküm World Cup masaya
tsüngda pa den tenanzüktepba
tasen yanglushiba ajanga FA-i
Tuchel dak tamang akaba sayur,
shiba England tebur team küm
roker tsüngda mezüngbuba
asayamung tulu ka abentsü
atema meranga aliba
ataloktsütsü nükjidong nung
inyakdar.

England team-i tongtibang
asayamung ka akokbaji 1966
küm kidang World Cup akokba
ya asütsü. Wembley nung final
asaya nung parnoki West Ger-
many koka liasü.

Southgate lenisüba nung
parnoki 2020 aser 2024 küm
Euro final bo tonga asayaogo,
saka takok mongutet.

Tuchel-i aniba England team
taküm World Cup qualification
nung Albania, Serbia, Latvia
aser Andorra den asaya.
Parnok World Cup nung
Croatia, Ghana aser Panama
den asayatsü.

